
〈歲乆傾頽。紹定庚寅鄧公舉。鼎而新之。惟監試位猶尚逼反端視平改元初當時賓興。權郡梁公价與同僚。相視。再開地基十丈。爲攷試房。外有彌〉

〈封謄録二所。舊多臨期編茅爲之。畢則撤去。仍每所各置三間如左右翼。於大門之外復植一門。而𣗥圍之制備矣。經畫其事者。推官陳仁爵也。宋〉

〈末楊先亂後。連年賊寇擾攘。莫能興舉。　五賢堂記　容爲古粤地。舊隷交州。貞觀八年改爲容州。迨今六百年矣。刺是郡者。未嘗乏人。惟五賢爲〉

〈稱者。豈惟非鳳凰麒麟世不常有。所以爲嘉瑞也歟。唐代宗時。有元次山身諭夷酋。緩定八州。繼有王宏肱。出財募士。與賊鏖戰。悉復疆宇。在德宗〉

〈時。有戴叔倫。綏徠夷落。赫著威名。在順宗時。有韋文明興崇學校。教民稼穡。仁化盛行。我建炎間。有王慶曾。思慕元子。刻其儀表以便觀省。蠲免科〉

〈租。刻石猶在。是五賢者。豐功實德。著在青史。蕩人耳目。豈。易得哉。容去朝廷極逺。分符而至者。類皆因循苟且。其能興利除害。景慕先哲者。百無一〉

〈二。唐元子距建炎中二百七十年。有王慶曾出焉。由慶以來。六十餘年。有廷譚公出焉。譚公以來二十年。馬公出焉。寥寥六百年間。五賢之名。得譚公〉

〈而始彰。五賢之政。得馬公而益顯。思賢之堂雖創於譚第。止用小牌列其名位。寘於壁間。欽慕徒勞勤實。則未幾頽毁。尺椽片瓦無復存者。經八政〉

〈而恬不介慮。我公既至。念其湮微。鼎而新之。型其像而祠之。信五賢守之不易得。如鳳鳴朝陽。麟游林藪。爲治世之嘉瑞也。抑嘗聞天下之善士。斯〉

〈友天下之善士。以天下爲未足。又尚論古人。誦其詩。讀其書。如正考甫之慕尹吉甫。司馬相如之慕藺相如。其志尚慨然。企慕於數百年之下。得古〉

〈人尚友之意。可不加内而屢嘆耶。公之盛年。負倜儻英銳之氣。言天下事三相而爲言。賜對孝宗朝。頗蒙加納。今觀遇忠録四十九篇。其言精雅。無〉

〈非切中利病。自欽倅滿得郡入對。復論蠲海蛋之丁稅。罷廣民之科擾。乞復白皮鹽塲。意在於興利除害。求以便民者。念念不忘。上可其奏。悉罷行〉

〈之。抵容下車之初。創造郡學。勸課農桑。有古循吏之風。比之五賢。實相伯仲。故并述其大槩而記之。使後之觀政者。於此可以想見也。嘉定元年冬〉

〈至日。勾漏書院輿地紀勝在州學懷集縣。昭潭志儒學。在縣東。宋舊址元仍。故洪武八年。知縣徐泰重修。〉

〈鬱林州。鬱林志學校廢弛乆矣。自歸附聖朝。修建正殿一座。東西兩廡各十間。後建明倫堂并齋舍。外置櫺星門戟門。〉


〈西置射圃。内設學正一員。訓導三員。生員三十名。一新規矩。又立鄉村社學二十八處。每處設社師一員。生員一十五名。〉

